
№2-500/15-05








  көшірме






Ш Е Ш І М




  ҚАЗАҚСТАН  РЕСПУБЛИКАСЫ  АТЫНАН

13 мамыр 2015 жыл                                          

    Жаңаөзен    қаласы

Маңғыстау облысы Жаңаөзен қалалық сотының құрамында:

төрағалық  етуші судья  А.Н.Ахметова, 
хатшылықта  Г.Саламатова болып,  
талапкер А.Б.Бисеновтің, жауапкер «ӨзенМұнайГаз»АҚ-ның өкілі  А.Х.Кудайбергеновтің 31.12.2014  жылғы сенімхаты негізінде, Е.Турткараевтың қатысуларымен, ашық сот отырысында, сот мәжілісі залында, талапкер  Бисенов  Абай Базартаевичтің жауапкер «ӨзенМұнайГаз»АҚ-нан денсаулығының зақымдануынан жоғалтылған табысты және автокөлігіне келтірілген залалды өндіру, жауапкер  Турткараев  Ерлан  Сандибаевичтен моральдық  зиян өндіру  туралы  азаматтық ісін  қарап, 
А Н Ы Қ Т А Ғ А Н Ы:
Талапкер А.Б.Бисенов сотқа  жолдаған  арызында   14.12.2013 жылы сағат 18.30 шамасында  жол-көлік  оқиғасы болғанын,  бұл  жол-көлік  оқиғасына Е.Турткараев  кінәлі деп  танылғанын, осы жол-көлік оқиғасынан өзінің  меншігіндегі «Лада-2171313923» автокөлігі 85,07 пайызға жарамсыз болып қалғанын, ол туралы  сараптама қорытындысында көрсетілгенін, 2014 жылғы  шығарылған  осындай  көліктің нарықтық құны  2 260 000 теңге құрайтындығын, көлігіне келген шығынның сақтандыру шартына сай «БТА Банк» АҚ-ның сақтандыру компаниясы 1 189 000 теңге төлегендігін, жауапкер «ӨзенМұнайГаз»АҚ-нан келтірілген  залалдың арасындағы нақты айырма 766 257 теңгені  өндіруді және  сегіз ай  бойы  аяғы сынып еңбекке  жарамсыз болған күндеріне  351 794 теңге еңбекке жарамсыз парақтарына сай  төленгендіктен, осы  уақыт аралығына жоғалтылған  табысы 875 912 теңге  өндіруді  сұраған. Және  талапкер  талап арызында  осы жол-көлік  оқиғасы Е.Турткараевтың кінәсінен болғанын, аяғы сынып, екі рет ота жасатқанын, денсаулығына  елеулі  зиян келгенін көрсетіп, одан  1 000 000 теңге  моральдық  зиян  өндіруді  сұраған.
Сот мәжілісінде  талапкер А.Б.Бисенов талап арызын толық  қолдап, және нақтылап өз түсінігінде  18.09.2013 жылғы  сақтандыру шартына сай «БТА Банк» АҚ-ның сақтандыру компаниясы 1 221 200 теңге көлемінде автокөлігіне келтірілген шығынды төлегенін, қазіргі таңда  «Лада-2171313923» автокөлігінің нарықтық құны 2 260 000 теңге құрайтындығын, сондықтан «ӨзенМұнайГаз»АҚ-нан көліктің  нарықтық құны  мен  сақтандыру компаниясы  төлеген соманың арасындағы айырма 766 257 теңгені  өндіруді, және сот мәжілісінде жауапкер «ӨзенМұнайГаз»АҚ-ның   30.04.2015 жылғы  жүргізген есебіне сай   жоғалтылған  табысы 1 378 341,23 теңге екендігі анықталуы  себепті, талап  мөлшерін  ұлғайтып, жауапкерден денсаулығын зақымданудан  жоғалтылған 1 378 341,23 теңге табысын өндіруді, жауапкер Е.Турткараев осы  жол-көлік  оқиғасының орын алуына себепші болып, оның  әрекетінен аяғы сынып, екі рет  аяғына  ота жасатуы себепті, одан 1000 000 теңге  моральдық зиян  өндіруді  сұрады.

Жауапкер «ӨзенМұнайГаз»АҚ-ның өкілі А.Х.Кудайбергенов сот мәжілісінде  талап арызды  ішінара  мойындап, есепші  бөлімнің  жүргізген есебі бойынша талапкердің  еңбекке  жарамсыз  болған  күндеріне   жалақысы заң  талабына сай төленгендігін, талапкердің денсаулығына байланысты  жоғалтылған   табысы  есеп бөлімінің есебіне сай 1 378 341,23 теңге  құрайтындығын, талаптың  бұл  бөлігін мойындайтындығын, ал талапкердің көлігінің  нарықтық құны  мен  сақтандыру компаниясы  төлеген соманың арасындағы айырма 766 257 теңгені  өндіру талабы бөлігін сақтандыру  компаниясы өтеуге тиіс болғандықтан қанағаттандырусыз  қалдыруды сұрады.
Сот мәжілісінде  Е.Турткараев талап арызды  ішінара мойындап, жол-көлік  оқиғасына  кінәлі  екендігін  мойындайтындығын, қазіргі  таңда   сот үкімі және сот бұйрығы  негізінде  жалақысынан ақша ұсталынып жатырғанын, мұнан басқа  несие  қарыздарының  бар екендігін көрсетіп, соттан әділ  шешім қабылдауды  сұрады.
Іс материалдарын зерттеп, тараптардың түсінігін тыңдап, сот келесідей тұжырымға  келді.


Іс құжаттарындағы 16.06.214 жылғы Жаңаөзен қалалық сотының  үкімімен  жауапкер Е.С.Турткараев ҚР ҚК-нің 296-бабының 2-бөлігімен  кінәлі  деп танылып 2 жыл мерзімге  көлік құралын жүргізу  құқығынан айрылып, 2 жыл мерзімге бас  бостандығынан айыру жазасына сотталған. ҚР ҚК-нің 63- бабына сай  жазасы шартты деп саналып, екі жыл сынақ мерзімі тағайындалған.

Қазақстан  Республикасының  АІЖК-нің 71- бабының 3-бөлігінде,соттың қылмыстық іс бойынша күшіне енген талап қоюды қанағаттандыру құқығы танылатын үкімі оған қатысты соттың үкімі болған тұлға әрекеттерінің азаматтық-құқықтық салдары туралы істі қарайтын сот үшін міндетті. Заңды күшіне енген сот үкімі мұндай азаматтық істі қараған сот үшін, осы іс-әрекеттер орын алды ма және оларды осы адам жасады ма деген мәселелер бойынша, сондай-ақ үкіммен белгіленген мән-жайларға және олардың құқықтық бағасына қатысты да міндетті болып табылады.
Аталған  үкімде жауапкер Е.Турткараевтың, А.Б.Бисеновтің меншігіндегі мемлекеттік  номері R 203NDM «Лада-2171313923» автокөлігіне жол бермей, ҚР Жол қозғалысы Ережесінің 1.3 тармағының талаптарының  өрескел  бұзғаны  анықталған.

Іс  құжаттарындағы  Жаңаөзен қалалық орталық  ауруханасымен  талапкер А.Б.Бисеновке берілген №6263830, №9550708, №7998230, №7998619, №7999325, №7999784 еңбекке  уақытша  жарамсыздық  парақтарына сай, оның 14.12.2013 жылдан 15.08.2014 жыл аралығында еңбекке  жарамсыз  болғаны  анықталады.
Сот  мәжілісінде жауапкер «ӨзенМұнайГаз»АҚ-ның өкілі  талапкердің  талап етіп отырған  жоғалтылған  табысын өндіру  талабымен келісетіндігін көрсетіп, сотқа А.Б.Бисеновке еңбекке  жарамсыздық парағына сай  1 937 204,22 теңге  төленгендігін және  осы аралыққа оның жоғалтылған  табысы  1 378 341,23 теңге  құрайтындығын көрсетіп, ол туралы  30.04.2015 жылғы №165-34-04-01/433 есебін  ұсынды. 

Сот мәжілісінде   куә  қатарында  жауапталған «ӨзенМұнайГаз»АҚ-ның  экология  және химияландыру басқармасының   есепшісі  С.Боксариева талапкер А.Б.Бисеновтің  еңбекке  жарамды  болғандағы  алуға  тиіс  жалақысы 3 315 545,45 теңге  құрайтындығын, оған еңбекке  жарамсыздық парағына сай 1 937204,22 теңге  төленгендігін, жоғалтқан табысы 1 378 341,23 теңге  құрайтындығын растап көрсетті.  
Қазақстан Республикасының Азаматтық Кодексінің 931-бабының 1-бөлігінде қызметі айналасындағылар үшін жоғары қауіптілікпен байланысты... азаматтар егер зиян дүлей күштің немесе жәбірленушінің теріс пиғылының салдарынан болғанын дәлелдемесе, жоғары қауіптілік көздері келтірген зиянды өтеуге міндетті екені, зиянды өтеу міндеті мүлікті жалдау шартымен... жоғары қауіптілік көзін иеленуші азаматқа жүктелетіні көрсетілген.  
Істің мұндай тұрғысында сот дәлелдемелерге  баға  бере отырып, жауапкер «ӨзенМұнайГаз»АҚ-ның  жоғалтылған  табысын өндіру  талабы  бөлігін мойындауын ескеріп, талаптың бұл бөлігі толық қанағаттандырылуға, жауапкерден талапкер пайдасына  1 378 341,23 теңге  өндірілуге жатады деп есептейді.

Іс құжаттарындағы «Маңғыстау  ВнешСервис» қоғамдық  бірлестігінің 19.02.2014 жылғы №47-0 есебі бойынша жол-көлік  оқиғасы  болған  күнгі мемлекеттік  номері R 203NDM «Лада-2171313923» автокөлігіне тікелей келтірілген нарықтық  шығын құны  1 280 639 теңге  құрайтындығы  анықталған. Бұл есеп «ҚР-дағы бағалау туралы» Заңының 9-бабының талаптарына сәйкес жасақталған. 

Қазақстан Республикасының Азаматтық Кодексінің 917-бабының 1- бөлігіне  сай азаматтар  мен  заңды  тұлғалардың мүліктік  немесе  мүліктік  емес  игіліктері мен құқықтарына  заңсыз іс-әрекеттермен (әрекетсіздікпен) келтірілген ( мүліктік және (немесе)  мүліктік емес) зиянды, оны келтірілген  тұлға  толық  көлемінде  өтеуге  тиіс.
Сот мәжілісінде  талапкер А.Б.Бисенов сақтандыру  шартына сай  «БТА Банк» АҚ  автокөлігіне  келтірілген залал шығыны 1 221 200 теңге  төлегендігін көрсетіп, ол туралы 06.02.2015 жылғы  №16023512171 түбіртекті  ұсынды.

Сот талапкердің автокөлігінің бағасын 2 260 000 теңгеге бағалап, жауапкерден 766 257 теңге өндіруді талап еткен уәжін Қазақстан Республикасының «Көлік құралдары иелерінің азаматтық-құқықтық жауапкершілігін міндетті сақтандыру туралы» Заңының 22-бабының 3,4 бөліктеріне сай қанағаттандыруға негіз жоқ деп есептейді. Аталған заң бабында мүлiктiң бүлінуі кезiнде келтiрiлген зиянның мөлшерi бүлінген мүлiктi қалпына келтiру құнының есебi негiзге алынып, мүлiктiң сақтандыру жағдайы басталғанға дейiн болған, есептелген амортизациясы (тозуы) шегеріле отырып айқындалатындығы, бүлінген мүлiктi қалпына келтiру құны сақтандыру жағдайы басталған күнгi қолданыстағы нарықтық бағалар негiзге алынып есептелiнетіндігі, мүлiк жойылған кезде келтiрiлген зиянның мөлшерi оның сақтандыру жағдайы басталған күнгi нарықтық құны негiзге алынып айқындалатындығы көзделген.
Істің  мұндай  тұрғысында, сот аталған  заң  талаптарын басшылыққа алып,  жауапкер «ӨзенМұнайГаз» АҚ-нан талапкер пайдасына  автокөлігіне келтірілген  залал  үшін 59 439 (1 280 639-1 221 200) теңге материалдық шығын  өндірілуге жатады деп есептейді.

Сот, талапкердің   жауапкер Е.Турткараевтан  моральдық шығын  талап етуін заңды  және негізді  деп санайды. 
ҚР Азаматтық  кодексінің 951- бабының 1-бөлігіне  сәйкес  моральдық  зиян жеке және заңды тұлғалардың өзіндік мүліктік емес игіліктерімен құқықтарының  бұзылуы, кемсітілуі немесе олардан  айырылуы, соның  ішінде жәбірленушінің  өзіне қарсы құқық бұзушылықтың жасалуы салдарынан басынан кешірген / төзімін тауысқан, уайымға салынған/ жан азабы немесе  тән азабы / қорлау, ызаландыру, қысым жасау, ашуландыру, ұялту, түңілту, тән қиналуы, залал шегу, қолайсыз жағдайға  қалу және т.б./.

ҚР Азаматтық  кодексінің 952- бабының 1,2- бөліктеріне  сәйкес  моральдық зиян ақшалай нысанда  өтеледі,  моральдық  зиянның  мөлшерін анықтаған кезде жәбірленушінің ізгілік қасиетіне келтірілген адамгершілік залалдың ауырлығын субъективті  бағалау да, сондай-ақ жәбірленушінің жан азабы мен тән азабының дәрежесін  дәлелдейтін объективті деректер...өзге де  назар аударуға  тұратын мән-жайлар ескеріледі.

ҚР Жоғарғы Сотының 21.06.2001 жылғы №3 “Соттардың моральдық зиянды өтеу туралы заңнаманы қолдануы туралы” Нормативтік қаулысының 6 тармағына сәйкес Азаматтық кодекстің 952-бабына сәйкес моральдық зиянға тек ақша нысанында өтем жасалатындықтан, ал өтемнің мөлшерін сот анықтайтындықтан өтем мөлшерін анықтау кезінде соттар әділеттілік пен ақылға сыйымды қажеттілікті негізге алуы қажет. 

Сот моральдық  шығын  мөлшерін анықтау  кезінде талапкердің жол-көлік  оқиғасынан  аяғы сынып,  денсаулығына орташа  дәрежедегі  зақым келіп, екі рет ота жасауын, ауруханада жатып ұзақ емделгенін, жауапкердің кінәсін  мойындағандығын ескеріп, талапкер пайдасына  моральдық зиян үшін 200 000 теңге мөлшерінде өтемақы өндіру  әділеттілік пен ақылға сыйымды деп санайды. Сот  талаптың  бұл  бөлігін  ішінара қанағаттандырады.
Талаптың  ішінара қанағаттандырылуына  байланысты ҚР АІЖК-нің 110- бабының 1- бөлігіне сай мемлекет пайдасына жауапкер «ӨзенМұнайГаз»АҚ-нан 14378 (1 378 341,23+59 439) теңге баж салығы, жауапкер Е.Турткараевтан талапкер А.Бисеновтің  пайдасына  991 теңге  баж салығы өндірілуге жатады.

Көрсетілгендер негізінде және Қазақстан Республикасының АІЖК-нің 221,260-262- баптарын басшылыққа алып, сот 
Ш Е Ш І М     Е Т Т І:

Талапкер Бисенов  Абай Базартаевичтің жауапкер «ӨзенМұнайГаз»АҚ-нан денсаулығының зақымдануынан жоғалтылған табысты және автокөлігіне келтірілген залалды өндіру, жауапкер  Турткараев  Ерлан  Сандибаевичтен моральдық  зиян өндіру  туралы  талап арызы ішінара қанағаттандырылсын.

Жауапкер «ӨзенМұнайГаз»АҚ-нан талапкер Бисенов Абай Базартаевичтің пайдасына денсаулығының зақымдануынан жоғалтылған табысы 1 378 341 (бір миллион үш жүз жетпіс  сегіз мың үш жүз қырық бір) теңге 23 тиын, автокөлігіне келтірілген залал 59 439 (елу тоғыз мың төрт жүз отыз тоғыз) теңге залал өндірілсін.

Жауапкер  Турткараев  Ерлан  Сандибаевичтен талапкер  Бисенов  Абай Базартаевичтің пайдасына 200 000 (екі жүз мың) теңге моральдық шығын, 991(тоғыз жүз тоқсан бір) теңге  баж салығы өндірілсін.

Жауапкер «ӨзенМұнайГаз»АҚ-нан мемлекет пайдасына 14 378 (он төрт мың үш жүз жетпіс сегіз) теңге  өндірілсін.
Шешімге наразы жақ оның көшірмесі тапсырылған күннен бастап он бес күн ішінде, Қазақстан Республикасы Азаматтық істер жүргізу кодексінің 334, 335 баптарын сақтай отырып, Жаңаөзен қалалық соты арқылы Маңғыстау облыстық сотының азаматтық және әкімшілік істер жөніндегі апелляциялық сот алқасына апелляциялық шағым, прокурор апелляциялық наразылық келтіруге құқылы.

